
AURRETIKO KONTSULTA PUBLIKOA, 4/2015 LEGEA, EKAINAREN 25EKOA, LURZORUA KUTSATZEA SAIHESTU ETA KUTSATUTAKOA GARBITZEKOA, GARATZEKO DEKRETUARI BURUZKOA

Eusko Jaurlaritzako Ingurumen, Lurralde Plangintza eta Etxebizitza Saila 4/2015 Legea garatzeko dekretu-proiektua egiten hasiko da. Ekainaren 25eko 4/2015 Legea Lurzorua kutsatzea saihestu eta kutsatutakoa garbitzekoa da.

Urriaren 1eko 39/2015 Legeak –Administrazio Publikoen Administrazio Prozedura Erkidearenak– 133. artikuluko 1. zenbakian ezarritakoarekin bat etorrita, legearen edo erregelamenduaren proiektua edo aurreproiektua egin baino lehen, kontsulta publiko bat bideratu beharko da, administrazio eskudunaren webgunearen bitartez. Kontsultan jasoko da zer iritzi duten etorkizuneko arauak ukitu ahal dituen subjektuek eta antolakunderik ordezkagarrienek. Honako gai hauek jorratu beharko dira kontsultan:

a) Ekimenaren bitartez konpondu nahi diren arazoak.
b) Onestea beharrezkoa eta egokia den.
c) Arauaren helburuak.
d) Aukerako beste irtenbide erregulatzaile eta ez-erregulatzaile batzuk.

Aurrekoa betetze aldera, eta egiten hasi aurretik, honako gai hauek azaltzen dira:

	
EKIMENAREN BITARTEZ KONPONDU NAHI DIREN ARAZOAK
	
Lurzorua kutsatzea saihestu eta kutsatutakoa garbitzeko Legeak –ekainaren 25eko 4/2015 Legeak– ingurumenari buruzko alderdi hori arautzen du Euskal Autonomia Erkidegoko lurzorua babesteko. Horretarako, jatorri antropikoko ekintzek lurzoruaren ezaugarri kimikoetan eragin dezaketen aldaketari aurrea hartzea ezartzen du. Horrez gain, lurralde-eremu horretako lurzoru kutsatuen eta eraldatuen arloan aplika daitekeen erregimen juridikoa ere ezartzen du, ingurumena eta pertsonen osasuna zaintze aldera.

Legearen testua idatzita dagoen moduan, xehetasun-alderdi batzuk erregelamendu bidez garatu behar dira, lege-mailarik eman gabe. Dekretu-proiektuaren xedea alderdi horiek garatzea da, hain zuzen ere. 

Ildo horretatik, honako hauek dira lege-proiektuan erregelamendu bidez garatuko diren alderdi administratibo eta tekniko horietako batzuk:

· Lurzoruaren egoerari buruzko txostenen irismena, edukiak eta aldizkakotasuna.
· Ikerlanaren txostenaren edukiak.
· Ikerketa zehaztuari buruzko txostenaren edukia.
· Arriskuen analisien gutxieneko edukiak.
· Berreskuratze-planaren edukia.
· Gaikako indusketa-planaren edukia.
· Lurzoruaren egoerari buruzko txostenak eguneratzeko aldizkakotasuna.
· Salbuespen-kasuak aplikatzeko atalaseak.
· Lurzoruaren kalitatearen arloko aitorpen-prozeduretan aplika daitezkeen arauak.
· Salbuespen-kasuetan egin behar den aurretiazko komunikazioaren edukia.
· Salbuespen-kasuetan egin behar den aurretiazko jakinarazpenaren edukia.


	
ONESTEA BEHARREZKOA ETA EGOKIA DEN
	
Lurzorua kutsaduratik babesteko lehenengo araua 2005ean eman zen. Handik hona, arlo horretako jarduketak behar bezalako prozeduren bidez sistematizatu dira. 

Hala eta guztiz ere, araudi hori aplikatzean metatu den eskarmentuan oinarrituta, beharrezko irizten zaio 4/2015 Legean prozedura berriak sartzeari. Alabaina, prozedura horiek ondo abiaraziko badira, garatu egin behar dira. Era berean, eskarmentuari eta bilakaera teknikoari erreparatzen badiegu, komeni da zenbait alderdi eguneratzea (arestian aipatutakoak eta sor daitezkeen beste batzuk). Horren guztiaren xedea hauxe da: ikerketak, berreskuratze-jarduna eta aitorpenak egiteko moduak eta benetako egoerak ahalik eta gehien bateratzea, eta, ahal denean, erraztea.


	
ARAUAREN HELBURUAK
	
Dekretu-proiektuaren xedea 4/2015 Legea, ekainaren 25ekoa, Lurzorua kutsatzea saihestu eta kutsatutakoa garbitzekoa, garatzea da. Horretarako, lurzoruaren kalitatearen arloko prozedurak erregulatzeko arauak ezarri beharko dira, bai eta lurzoruaren kalitatea ezagutzeko eta kontrolatzeko tresnen edukia eta irismena ere.

Halaber, tresna egokia izan liteke, lurzorua kutsa dezaketen jarduerak eta instalazioak dituzten lurzoruen inbentarioa eguneratzeko eta berrikusteko prozedura eta osaera erregulatzeko.


	
AUKERAKO BESTE IRTENBIDE ERREGULATZAILE ETA EZ-ERREGULATZAILE BATZUK
	
Aurreko ataletan azaldu diren inguruabarrak direla eta, nahitaezkoa da dekretu-proiektu hau egitea. Ez dago aukerako irtenbiderik; batez ere, 4/2015 Legean hori egitea lege-agindu gisa ezarrita dagoelako.

